
V E N D I M

PËR VERIFIKIMIN E DEKLARIMEVE NË FORMULARIN E VETËDEKLARIMIT TË FUNKSIONARIT PUBLIK Z.ELVIS RROSHI, KRYETAR I BASHKISË KAVAJË, NË ZBATIM TË  LIGJIT NR. 138/2015 ‘PËR GARANTIMIN E INTEGRITETIT TË PERSONAVE QË ZGJIDHEN, EMËROHEN OSE USHTROJNË FUNKSIONE PUBLIKE”.
Komisioni Qendror i Zgjedhjeve në mbledhjen e datës 09.06.2016, me pjesëmarrjen e:

Shqyrtoi çështjen me, 
OBJEKT: 
Verifikimi i deklarimeve në formularin e vetëdeklarimit të funksionarit publik z.Elvis Rroshi, kryetar i Bashkisë Kavajë, në zbatim të  ligjit nr. 138/2015 ‘Për garantimin e integritetit të personave që zgjidhen, emërohen ose ushtrojnë funksione publike”. 
BAZË LIGJORE: 
Neni 23, pika 1, gërma a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; Neni 15, i ligjit 138/2015, “Për garantimin e integritet të personave që zgjidhen, emërohen ose ushtrojnë funksione publike”; Kreu V, i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”. 
KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,
VËREN

Në zbatim të ligjit nr. 138/2015 ‘Për garantimin e integritetit të personave që zgjidhen, emërohen ose ushtrojnë funksione publike”, KQZ është organi kompetent për administrimin, verifikimin, zbatimin e ndalimeve për zgjedhjen dhe emërimin për funksionet publike si dhe përpunimin për formularin e vetëdeklarimit për subjekte si me poshte: 

· Deputetët të Kuvendit të Shqipërisë;

· Kryeministrit apo anëtarit të Këshillit të Ministrave që nuk është deputet;

· Kryetarit të bashkisë apo këshilltarit në këshillin bashkiak.
Në zbatim të ligjit nr.138/2015 "Për garantimin e integritetit të personave që zgjidhen, emërohen ose ushtrojnë funksione publike" dhe Kreut V, pika 2, gërma b dhe pikës 3, gërma c, të vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr.138/2015”, KQZ me shkresat nr. 2451 dhe 2452, datë 13.05.2016 ka kërkuar informacion nga zyra e gjendjes civile dhe zyra e gjendjes gjyqësore, për gjendjen gjyqësore të funksionarëvë që kanë dorëzuar formularët e vetëdeklarimit në KQZ.
Në përgjigje të shkresës, nga ana e zyrës gjyqësore na janë dërguar verifikim i gjendjes gjyqësore për funksionarët publikë si më poshtë:

1 Deputetët të Kuvendit të Shqipërisë; 
2 Kryeministrit apo anëtarit të Këshillit të Ministrave që nuk është deputet;
3 Kryetar Bashkie.
Prokurori i Përgjithshëm me shkresën nr.2436, datë 11.05.2016 i ka kërkuar KQZ-së verifikimin e të dhënave të deklaruar në formularin e vetëdeklarimit të z. Elvis Roshi.
KQZ, referuar nenit 15, pika 1 të ligjit 138/2015 dhe Kreu VI, pika 6 Kreu V, pika 3, gërma b e vendimit të Kuvendit 17/2016, verifikoi nëse ndonjë nga rrethanat e paraqitura përfshihet brenda sferës së ndalimeve të parashikuara nga ligji për funksionarët e lartëpërmendur.

Nga verifikimi i të dhënave në Formularin e vetëdeklarimit të Z.Elvis Ervin Rroshi, në cilësinë e Kryetarit të  Bashkisë Kavajë,  rezulton se: 
· Ka qënë i dënuar me vendim të formës së prerë me gjobë, vendimi nr. 62, datë 18.09.2000 i Gjykatës së Rrethit Gjyqësor Kavajë për kryerjen e veprave penale, armë mbajtje pa leje, dhe plagosje me dashje, parashikuar nga neni 278, paragrafi 2 dhe neni 89 i Kodit Penal(Sipas shënimeve në rubrikën 1, të formularit).

· Ka qënë në hetim nga autoritet gjermane (gjykata) në Mynchen, Gjermani. Arsyet dhe rezultatet e hetimit nuk i kujtohen (Sipas shënimeve në rubrikën nr. 3, të formularit).

· Ka qenë i arestuar nga Prokuroria e rrethit Gjyqësor Kavajë, për veprën penale, goditje për shkak të detyrës, më datë 10.03.2013. Rezultati i arrestit është vlerësim i paligjshëm i arestit me vendim nr.12, datë 12.03.2013. (Sipas shënimeve në rubrikën nr. 4, të formularit).

· Është caktuar masë shtrënguese e sigurisë personale, “Arrest në Burg”, nga Gjykata e Apelit Durrës, për veprën penale, goditje për shkak të detyrës, parashikuar nga neni 237 i Kodit Penal dhe ‘Kanosje”, parashikuar nga neni 84 i Kodit Penal, 

· Është caktuar masë shtrënguese e sigurisë personale, “Arrest në Burg” në Mynchen, Gjermani, përpara vitit 2002, arsyet dhe rezultati nuk i kujtohen (Sipas shënimeve në rubrikën 5, të formularit).

· Është dëbuar nga Shteti Gjerman para vitit 2002, arsyet nuk i kujtohen. (Sipas shënimeve në rubrikën 7, të formularit).

Nga shqyrtimi i vërtetimit të gjendjes gjyqësore, të lëshuar nga Drejtoria e Përgjithshme e Burgjeve, nuk rezulton të jetë i dënuar brenda vendit për vepra të tjera penave, përveç sa ka deklaruar në formular.

Referuar gërmës a, të pikës 2 të nenit 2, të ligjit nr.138/2015 "Për garantimin e integritetit të personave që zgjidhen, emërohen ose ushtrojnë funksione publike", ndalimet për kandidimin, zgjedhjen apo ushtrimin e funksionit zbatohen edhe ndaj personave për të cilët është vendosur masë sigurimi personal, për vepra penale të cilat janë parashikuar nga pika 1, gërma a e këtij neni, nga autoritet gjyqësore të një shteti anëtar të BE-së,.... Rezulton se ndaj Z. Elvis Roshi është vendosur masë shtrënguese e sigurisë personale, “Arrest në Burg”, në shtetin Gjerman. 

Nga verifikimi i dokumentacionit (të dhënave në formularin e vetëdeklarimit dhe vërtetimit të gjendjes gjyqësore) referuar nenit 2 të ligjit, 138/2015, rrethanat e paraqitura nga z. Elvis Roshi janë të paqarta nëse përfshihen apo jo brenda sferës së ndalimeve për shpalljen e pavlefshmërisë së mandatit dhe ndërprerjen e mandatit.

Referuar të dhenave për ndalimet, masat e sigurimit personal, hetimet jashtë vendit ato janë të paqarta dhe KQZ nuk mund të vlerësoj nëse funksionari është në kushtet e ndalimit të parashikuar nga ligji.

Në këto kushte, referuar Kreu VI, pika 6 Kreu V, pika 3, gërma b e vendimit të Kuvendit 17/2016, KQZ duhet t’ia kaloj rastin për kontroll të thelluar Prokurorisë së Përgjithshme brenda 5 ditëve.    

PËR KËTO ARSYE:
Komisioni Qendror i Zgjedhjeve, bazuar në nenin 23, pika 1, gërma a, i Ligjit nr. 10019 datë 29.12.2008  “Kodi Zgjedhor i Republikës së Shqipërisë’’, i ndryshuar; nenin 15, i ligjit 138/2015, “Për garantimin e integritet të personave që zgjidhen, emërohen ose ushtrojnë funksione publike”; Kreu V, i Vendimit të Kuvendit nr. 17/2016 “Për përcaktimin e rregullave të detajuara mbi zbatimin e ndalimeve të parashikuara në ligjin nr. 138/2015, “Për garantimin e integritetit të personave që zgjidhen, emërohen ose ushtrojnë funksione publike”. 

VENDOSI
T’i kalojë rastin e verifikimit të të dhënave të pasqyruara në formularin e vetëdeklarimit të funksionarit publik, kryetar i Bashkisë Kavajë, z. Elvis Roshi, për kontroll të thelluar Prokurorisë së Përgjithshme.
Ky vendim hyn në fuqi menjëherë.

Nr . 56 i vendimit         Data 09.06.2016 e vendimit     Ora 10:00e vendimit
Per verifikimin e deklarimit në formularin e vetëdeklarimit të funksionarit publik z.Elvis Rroshi, kryetar i Bashkisë Kavajë, në zbatim të  ligjit nr. 138/2015 ‘Për garantimin e integritetit të personave që zgjidhen, emërohen ose ushtrojnë funksione publike”.

